
Situaziun generala: La zona da
pressiun auta vegn pli flaivla, aria
fraida vegn vers las Alps.
Oz: Grischun central e dal nord:
Ferm surtratg ed intgins uradis, en-
turn 10°, cunfin da naiv sin 1000
meters, en muntogna ferm
vent dal nordvest. Sid ed
Engiadina: pac sulegl,
cunfin da naiv sin 1500
meters. Vent burascus dal
nordvest en muntogna.
Prognosa: En il nord: Venderdi en
las Alps detg sulegliv, intginas pre-
cipitaziuns, cunfin da naiv enturn
1000 meters, vent dal nord. Da
sonda enfin glindesdi detg sule-
gliv, en las Alps nivels ma in gene-
ral sitg, vent dal nord, fraid. Sid:
Detg sulegliv cun intgins nivels.

■ L’AURA

Surtratg e pli fraid

■ GRISCHUN / SVIZRA

Accident mortal
a Zernez

(pocha) In lavurer da 41 onns dal
Tirol dal sid è sa disgrazià ier mor-
talmain en ina chava da crappa.
Cun ses exchavatur er’el londervi
d’explotar crappa ch’ina scarpa è
sbalunada ed ha curclà el e l’excha-
vatur dal tut. Il medi d’urgenza ha
mo pudì constatar sia mort.

Dus blessads
a Grüsch

(pocha) Sin la A28 charravan dus
autos ier in suenter l’auter. Cura
ch’il prim ha vulì sviar a sanester
ha il secund accelerà per passar.
Per consequenza èn els collidads.
Ils manischunzs èn vegnids bles-
sads levamain, ils autos donne-
giads totalmain.

L’urs è turnà en
Val Alvra

(lq) Suenter la visita a Lai è l’urs
che chaschuna problems turnà
puspè en la Val Alvra. Las acziuns
da tarladir a l’urs da sa vischinar
ad abitadis han fatg effect. Tenor
Georg Brosi, l’inspectur da cha-
tscha, speria ins uss che las acziuns
per tementar l’urs fetschian era
effect a liunga vista. Ins na sappi
dir ubain l’urs haja respect mo da
Lai ubain era dad auter lieus.
L’urs saja dentant mai stà privu-
lus per umans ed i n’haja era betg
dà situaziuns criticas. Malgrà tut
vegnia contrahà enavant cun ils
uffizis federals davart l’urs en Val
Alvra. L’urs en il parc naziunal sa
cuntegnia perencunter tut quiet e
chaschuni nagins fastedis. Quel
saja fitg temelitg.

Maltractaments
d’animals vegnan

giuditgads different

(lq) Delicts cunter la protecziun
d’animals vegnan giuditgads, an-
nunziads e punids da chantun a
chantun fitg different. Ils chastis
èn vegnids els onns passads adina
pli e pli mudests. A la testa da las
decisiuns giuridicas da l’onn
2006 è Turitg cun 150 cass, en ils
chantuns Genevra, Soloturn e
Tessin perencunter hai dà insum-
ma naginas annunzias. Tenor la
fundaziun animal dettia da pa-
tertgar che las multas vegnian
adina pli e pli bassas. La media sa-
ja stada 458 francs per l’onn
2006. Ella pretenda perquei ina
augment massiv dals chastis.

(lq) Il cussegl federal vul pro-
mover la lavur suenter la ve-
gliadetgna da pensiun. Paja-
ments en la pitga 3a duajan es-
ser pussaivels enfin tschintg
onns suenter la pensiun. Quels
pajaments duajan plinavant esser
pussaivel da trer giu da la taglia.
Cun questa mesira vul il cussegl
federal promover la partecipa-
ziun da persunas pli viglias a la

fiera da lavur. Questas mesiras
van en vigur cun l’entschatta
2008. Abstrahà da la partida so-
cialdemocratica van tuttas parti-
da d’accord cun questa novaziun.
La ps crititgescha ch’i sa tractia
dad ina pussaivladad d’optimar
las taglias per persunas che gu-
dognian bain. Ella portia mo per
paucs ina migliur e schlia nagins
problems en la politica sociala.

Lavurar suenter la pensiun

Restar activs era
suenter la pensiun
è la finamira dal
cussegl federal. KY

(lq) Parallel al petroli criv
vegn era l’ieli da stgaudar pli
e pli chars. Tar quantitads
pitschnas custan 100 liters ieli
dapli da 100 francs. Ina mida-
da na pari betg da dar en il pro-
xim futur. Tuttina spetgan ils
blers possessurs da chasas cun
emplenir ils tancs. Quels en
Svizra èn emplenids en il mu-

ment per 46%. Tar furniziuns
tranter 3000 e 6000 liters custa
l’ieli da stgaudar sur 90 francs
per 100 liters. Tals prestsch
n’hai anc mai dà en Svizra. Da-
preschent è la dumanda gronda
e la OPEC è restrictiva tar la
producziun d’ieli. Per part èn il
pretschs uschi auts era pervia da
fatschentas da speculaziun.

Ieli da stgaudar sur 100 francs

■ (lq) Cun acziuns en diversas
citads da la Svizra han 70 orga-
nisaziuns fatg attent sin il di
mundial che stat sut il motto

«0,7% – communablamain en-
cunter la paupradad». Quest di
stat en l’ensaina dal bindel alv e
la finamira è d’auzar l’agid da

svilup dad oz 0,4% sin 0,7%
dal product brut social. Quai
fiss in augment dad uss 2 sin
strusch 4 milliardas francs.

Di mundial per surmuntar la paupradad
KEYSTONE

Donaziun da la CS
per la claustra Mustér

■ (anr) Ier ha surdà Almiro Cari-
giet, manader dal Private Ban-
king Grischun dal nord da la
Credit Suisse (CS), in schec en la
valur da 75 000 francs a Vincent
Augustin che presidiescha la
fundaziun Pro Claustra Mustér.
La claustra da Mustér è la pli ve-
glia claustra al nord da las Alps ed
in center impurtant d’activitad
spiertala e culturala, la quala ha in-
fluenza suror ils cunfins da la Sur-
selva e dal chantun Grischun. La

fundaziun da giubileum da la CS
sustegna la claustra cun ina dona-
ziun per l’acquisiziun d’in lift per
la tribuna. Cun quest sustegn en
rom da la renovaziun da la sala da
teater renconuscha la fundaziun
da giubileum l’impurtanza socio-
politica actuala da la claustra. En
spezial mussa ella uschia ch’ella sti-
mia la contribuziun concreta da la
claustra per l’activitad culturala,
surtut er per ils giuvenils.

La fundaziun da giubileum da

la Credit Suisse è vegnida consti-
tuida da l’onn 1981 a chaschun
dal 125avel anniversari da la ban-
ca Schweizerische Kreditanstalt.
La fundaziun da giubileum da la
CS promova il bainstar social, la
cultura e la scienza. En il center
stattan tenor CS projects d’auta
qualitad, ils quals cumbineschan
innovaziun cun effects intenziu-
nads e da lunga durada. La fun-
daziun nun ha naginas intenziuns
economicas u politicas.

Avat Daniel
Schönbächler e
Vincent
Augustin
sa legran dal
schec che
Almiro Carigiet
als ha dà.

Inscunter cun il
Rumantsch Grischun

■ (cp) Sonda, ils 17 da novem-
ber 2007 da las 9.00–12.00 e da
las 14.00–17.00 ha lieu en il Ho-
tel Chur, Welschdörfli 2, a Cuira
il Seminari d’atun da la Pro
Svizra rumantscha. Quest semi-
nari envida ad in fufragnadi en la
nova lingua da standard ru-
mantsch grischun. Las partici-
pantas ed ils participants duain
pudair scuvrir quella en in’atmo-
sfera empernaivla ed a moda di-
vertenta. Finamira èsi da stgaffir
in emprim contact cun nossa lin-
gua surregiunala e da mussar stra-
tegias per pudair entschaiver a
scriver rumantsch grischun.

Premissas
Il seminari è deditgà a persunas che
san rumantsch, che han fin oz den-
tant betg gì la chaschun da sa fa-
tschentar cun la structura ed il
funcziunament dal rg.

Cuntegn
Il rumantsch grischun – in curt
sguard enavos.
Tge è il stan da standardisaziun
dal rumantsch grischun?
En tge domenas vegn il ru-
mantsch grischun duvrà oz?
La structura linguistica dal ru-
mantsch grischun – differenzas
tar l’idiom e particularitads.
Tge agids linguistics datti per
scriver rumantsch grischun e co
poss jau duvrar quels?
Emprender cun duvrar – il cura-
schi al sbagl!

Metoda
L’introducziun en il tema sco er il
tractament da las materias gene-
ralas succedan en il plenum. Das-
peras vegn er lavurà en gruppas.
Quai surtut per scuvrir las diffe-
renzas dal rumantsch grischun
tar l’idiom e per sviluppar strate-

gias da duvrar rumantsch gri-
schun. Metodicamain succeda
quai oravant tut a moda pratica
cun discussiunar ed analisar
exempels sco er cun far exercizis.

La manadra dal seminari è An-
nalisa Schaniel, collavuratura da
la Lia rumantscha. Tgi che vul sa
participar sto s’annunziar fin ils
10 da november 2007 al secreta-
riat da la PSR, Casu, 7164 Dar-
din, u psr@rumantsch.ch

Per commembras e commem-
bers da la PSR è il seminari gra-
tuit. Da persunas betg commem-
bras da la PSR vegn incassà in da-
ner simbolic da CHF. 30.–. Tgi
che vul gentar communablamain
cun ils participants dal seminari
en il Hotel Chur è supplitgà dad
inditgar quai, uschia che nus sap-
pian far la reservaziun. Il dumber
da participantas e participants è
limità.

Durchbruch im
Gotthard Basistunnel
ist geschafft

Lenzerheide:
Investor will 100 Mio.
einsetzen

SO e BT pon ins cumprar al kiosk


